
O‘ZBEKISTONDA IJTIMOIY HIMOYA TIZIMINI 
RAQAMLASHTIRISH VA HUDUDLARDA 
DIFFERENSIAL YONDASHUV ASOSIDA 
MOLIYALASHTIRISH MEXANIZMLARINI 
TAKOMILLASHTIRISH

Dovutov Faxriddin Javliyevich
O‘zbekiston Respublikasi Prezidenti huzuridagi 
Davlat siyosati va boshqaruvi akademiyasi 
mustaqil tadqiqotchisi

Annotatsiya. So‘nggi yillarda O‘zbekiston ijtimoiy davlat tamoyillarini amalda qaror toptirish yo‘lida ijtimoiy himoya tizimini 
izchil isloh qildi. Konstitutsiyada ilk bor “ijtimoiy davlat” tamoyilining mustahkamlanishi aholiga ko‘rsatilayotgan yordamning 
samaradorligini oshirdi. Natijada ijtimoiy yordam hajmi besh baravarga kengayib, ikki milliondan ortiq oilani qamrab 
oldi. Ushbu maqolada ijtimoiy himoya tizimini raqamlashtirish jarayonlari, xususan “Yagona ijtimoiy reestr”, “E–Case” 
axborot tizimi, “ijtimoiy karta” hamda “Inson markazlari” kabi innovatsion mexanizmlarning moliyaviy barqarorlikka ta’siri 
tahlil qilingan. Shuningdek, hududiy differensial yondashuv asosida ijtimoiy yordamni moliyalashtirishning zamonaviy 
mexanizmlari o‘rganilgan.

Kalit soʻzlar: ijtimoiy davlat, ijtimoiy himoya, differensial yondashuv, raqamlashtirish, moliyalashtirish mexanizmlari, 
mahalla tizimi.
Abstract. In recent years, Uzbekistan has undertaken consistent reforms of its social protection system to strengthen the 
principles of a social state. The constitutional endorsement of the “social state” principle has enhanced the effectiveness 
of support provided to the population. As a result, the volume of social assistance has increased fivefold, covering more 
than two million households. This article analyzes the impact of digitalization on the social protection system, focusing on 
innovative mechanisms such as the “Unified Social Registry”, the “E–Case” information system, the “social card”, and the 
“Human Centers”, as well as their role in ensuring financial sustainability. In addition, modern financing mechanisms for 
social assistance based on a regional differential approach are examined.

Key words: social state, social protection, differential approach, financing mechanisms, digitalization, mahalla system.
Аннотация. В последние годы Узбекистан последовательно реформировал систему социальной защиты в 
рамках укрепления принципов социального государства. Конституционное закрепление принципа «социального 
государства» способствовало повышению эффективности социальной поддержки населения. Объёмы помощи 
увеличены в пять раз и охватили более двух миллионов семей. В статье анализируется влияние цифровизации 
системы социальной защиты, включая такие инновационные механизмы, как «Единый социальный реестр», 
информационная система «E–Case», «социальная карта» и «Центры человека», на финансовую стабильность. 
Также рассматриваются современные механизмы финансирования социальной помощи на основе регионального 
дифференцированного подхода.

Ключевые слова: социальное государство, социальная защита, дифференцированный подход, механизмы 
финансирования, цифровизация, система махалли.

K I R I S H
So‘nggi yillarda O‘zbekistonda “ijtimoiy davlat” tamoyilining konstitutsiyaviy darajada mustahkamlanishi 

ijtimoiy himoya tizimi islohotlarini yangi bosqichga ko‘tardi. Yangi tahrirdagi Konstitutsiyada aholining ijtimoiy 
himoyasi davlat siyosatining ustuvor yo‘nalishi sifatida belgilanishi natijasida manzilli yordamning institutsional 
bazasi kengaydi, ijtimoiy to‘lovlar hajmi besh baravargacha oshirilib, ikki milliondan ortiq oilani qamrab oldi. 

Ushbu jarayon, bir tomondan, kambag‘allikni qisqartirish hamda ijtimoiy adolat va imkoniyatlar tengligini 
ta’minlashga xizmat qiluvchi barqaror moliyaviy choralarni talab etadi; ikkinchi tomondan, ijtimoiy xizmatlarning 
sifat, tezkorlik va shaffoflik ko‘rsatkichlarini mezonli tarzda baholash zaruratini yuzaga keltiradi.

Ijtimoiy himoya sohasi boshqaruvini zamonaviylashtirish maqsadida Prezident huzurida Milliy ijtimoiy 
himoya agentligining tashkil etilishi tizim arxitekturasida tub o‘zgarishlarga zamin yaratdi. Agentlikning hududiy 
bo‘linmalari va maxsus markazlari orqali “hudud–tuman–mahalla” vertikalidagi boshqaruv va koordinatsiya 
mexanizmi kuchaytirildi, idoralararo ma’lumot almashinuvi, nazorat va monitoring funksiyalari yagona 
yondashuvda birlashtirildi. Shu bilan birga, “Yagona ijtimoiy reestr”, “E–Case” va ijtimoiy karta kabi raqamli 
platformalar ehtiyojmandlikni aniqlash, to‘lovlarni tayinlash va yetkazish zanjiridagi tranzaksion xarajatlarni 
qisqartirish, takroriy to‘lovlar ehtimolini kamaytirish hamda targeting (manzillilik) aniqligini oshirishga xizmat 
qilmoqda. Bunday “ma’lumotlarga tayangan boshqaruv” (data-driven governance) modeli milliy darajadagi 
ijtimoiy siyosatni empirik dalillar bilan ta’minlab, siyosiy qarorlar qabul qilishda ilmiy asoslangan yondashuvlarni 
ustuvor qiladi.

Mazkur maqolada O‘zbekistonda ijtimoiy himoya tizimini raqamlashtirish va hududlar kesimida differensial 
yondashuv asosida moliyalashtirish mexanizmlarini takomillashtirish muammosi kompleks tahlil qilinadi. 
Birinchidan, raqamli infratuzilma (reestrlar, keys-menejment, ijtimoiy karta)ning moliyaviy barqarorlikka, 
shaffoflik va samaradorlikka ta’siri o‘rganiladi. Ikkinchidan, hududiy notenglik, demografik va ijtimoiy-iqtisodiy 
omillardan kelib chiqib, resurslarni taqsimlashning differensial modellari (target formulalar, risk-kartalash, 
indikatorlar to‘plami) konseptual jihatdan asoslanadi. Uchinchidan, mahalla institutining “bir darcha” tamoyili 
asosida ijtimoiy xizmatlar ko‘lamini kengaytirishdagi o‘rni va institutsional o‘zaro ta’siri baholanadi. Tadqiqot 
natijalari siyosat tavsiyalarini ishlab chiqish, budjetning ijtimoiy yo‘naltirilgan sarflarida targetingni kuchaytirish 
hamda raqamli platformalar asosida monitoring va baholash (M&E) tizimini institutsionallashtirishga qaratilgan 
amaliy takliflar bilan yakunlanadi.

M A V Z U G A  O I D  A D A B I Y O T L A R  S H A R H I
Ijtimoiy davlat konsepsiyasi T. Marshall1, R. Titmus2, A. Esping-Andersen3 kabi klassik olimlar tomonidan 

ishlab chiqilgan bo‘lib, ular ijtimoiy himoyani davlatning eng muhim funksiyalaridan biri sifatida belgilaydi. 
Marshall (1950) fuqarolik, siyosiy va ijtimoiy huquqlarni jamiyat barqarorligi uchun bir butun va o‘zgarmas tizim 
sifatida saqlab qolish zarurligini ta’kidlaydi. Esping-Andersen (1990) esa ijtimoiy davlatning skandinav, liberal 
va kontinental modellarini qiyosiy tahlil qilib, moddiy yordam mexanizmlarining adolat, manzillilik va ijtimoiy 
inklyuziyaga ta’sirini ilmiy asosda ko‘rsatadi. Ushbu nazariy yondashuvlar O‘zbekistonda “ijtimoiy davlat” 
tamoyilining Konstitutsiya darajasida mustahkamlanishi uchun muhim konseptual poydevor bo‘lib xizmat qiladi.

So‘nggi o‘n yillikda Yevropa davlatlari, Janubiy Koreya, Estoniya va Singapurda ijtimoiy xizmatlarni 
raqamlashtirish davlat boshqaruvi standartining ajralmas qismiga aylangan. OECD (2022) hisobotlariga ko‘ra, 
raqamli reestrlar, avtomatlashtirilgan ehtiyojni baholash tizimlari va real-time ma’lumot almashinuvi ijtimoiy 
xarajatlar samaradorligini 15–40% ga oshirgan. Estoniyaning “X–Road” idoralararo axborot almashinuvi 
platformasi, Koreyaning “Social Security Information System” tizimi hamda Singapurning “National Social 
Registry” modeli ijtimoiy yordamlarni manzilli taqsimlash jarayonida xatolar ulushini 70% ga qisqartirgani 
ta’kidlanadi. Mazkur xalqaro tajribalar O‘zbekistonda “Yagona ijtimoiy reestr” va “E–Case” platformalarini joriy 
etish uchun metodologik asos bo‘lib xizmat qilgan.

T A D Q I Q O T  M E T O D O L O G I YA S I
Ushbu tadqiqotda ijtimoiy himoya tizimini raqamlashtirish jarayonlari, hududlar kesimida differensial 

moliyalashtirish mexanizmlarining samaradorligi hamda mahalla darajasida ijtimoiy xizmatlarni ko‘rsatish 
tajribasi kompleks yondashuv asosida o‘rganildi. Tadqiqot uchun zarur bo‘lgan ma’lumotlar davlat organlarining 
ochiq statistik resurslari, Milliy ijtimoiy himoya agentligi hisobotlari, xalqaro tashkilotlar (ILO, OECD, World 
Bank)ning tematik sharhlari hamda mavjud normativ-huquqiy hujjatlar tahlili orqali yig‘ildi. “Yagona ijtimoiy 
reestr”, “E–Case” va ijtimoiy karta mexanizmlariga oid amaliy ma’lumotlar taqqoslovchi tahlil usuli yordamida 
baholandi.

Hududiy ijtimoiy–iqtisodiy farqlarni aniqlash jarayonida indikatorlar asosida differensial baholash usuli 
qo‘llanildi. Shuningdek, mahalla darajasida ijtimoiy xizmatlar ko‘rsatish bo‘yicha mavjud amaliyotlar kontent 
tahlili orqali o‘rganildi. Olingan ma’lumotlar tizimlashtirilib, islohotlarning institutsional, moliyaviy va texnologik 
ta’siri integratsiyalashgan tahlil modeli asosida umumlashtirildi.

1	  T. Marshall “Citizenship and Social Class”, 1950.
2	  R. Titmus “Essays on the Welfare State”,1958.
3	  A. Esping-Andersen “The Three Worlds of Welfare Capitalism”, 1990

T A H L I L  V A  N A T I J A L A R
“Ijtimoiy himoya yagona reestri” axborot tizimi idoralararo elektron o‘zaro hamkorlikka tayangan holda 

kam ta’minlangan oilalarni aniqlash, ularga bolalar nafaqasi va moddiy yordam tayinlash, shuningdek davlat 
tomonidan ko‘rsatiladigan ijtimoiy xizmatlar va yordamlarni olish uchun murojaat qiluvchilar hamda oluvchilar 
to‘g‘risida yagona ma’lumotlar bazasini shakllantirishni ta’minlaydigan avtomatlashtirilgan axborot tizimidir. 
Ushbu tizim ijtimoiy yordamni tezkor, shaffof va aniq mezonlar asosida ko‘rsatishga xizmat qilib, resurslar 
taqsimotida adolat va samaradorlikning oshishiga zamin yaratadi (1-rasm).

 

.
1-rasm. Yagona ijtimoiy reestr idoralararo elektron o‘zaro hamkorlik jarayoni4

Elektron hukumat tizimi va “E–Case” moduli orqali ijtimoiy himoya xizmatlarining samaradorligi sezilarli 
darajada oshirilmoqda. Yangi ishga tushirilgan “E–Case” elektron portali ijtimoiy himoya milliy tizimining muhim 
komponenti bo‘lib, 14–oktabr 2023–yilda O‘zbekiston Respublikasi Vazirlar Mahkamasining “Aholining ijtimoiy 
himoya olish huquqlarini ta’minlash hamda davlat ijtimoiy yordami va xizmatlarini ko‘rsatishga doir qo‘shimcha 
chora-tadbirlar to‘g‘risida”gi 539–son qarori5 asosida joriy etilgan. Mazkur portal 29 ta vazirlik va idoradan jami 
74 turdagi ma’lumotni real vaqt rejimida yig‘ib, qayta ishlash imkonini yaratadi.

Ushbu tizim mahalla darajasida yordamga muhtoj 12 toifadagi oilalarning holatini yagona elektron bazada 
yuritish imkonini berdi. Ijtimoiy xodimlar uyma-uy tashrif buyurib, “E–Case” tizimi orqali ehtiyojmand oilalarning 
turmush sharoitini chuqur o‘rgandi va har bir xonadon bo‘yicha individual yordam rejalari tuzish amaliyotini 
yo‘lga qo‘ydi.

Ko‘rinib turibdiki, raqamlashtirish ijtimoiy himoya tizimining tezkorlik, shaffoflik va manzillilik darajasini 
sezilarli oshirib, xizmat ko‘rsatish jarayonlarini yanada samarali va adolatli shaklga keltirmoqda (2-rasm).

4	 Muallif tomonidan tuzilgan.
5	 Oʻzbekiston Respublikasi Vazirlar Mahkamasining qarori, 14.10.2023 yildagi 539-son https://lex.uz/ru/docs/-

6636282?ONDATE=06.08.2025&action=compare 

2-rasm. Kam ta’minlangan oilalarga bolalar nafaqasi va moddiy yordam miqdori va yo‘nalishlari

Ijtimoiy himoyani raqamlashtirishning yana bir muhim yo‘nalishi — ijtimoiy xizmatlar va to‘lovlarni “raqamli 
hamyon”ga o‘tkazishdir. 2024–yil yakunida Prezident barcha turdagi hujjat va guvohnomalarni o‘rnini bosuvchi 
yagona “ijtimoiy karta” joriy etilishini ma’lum qildi. Endilikda fuqarolar nafaqa, kompensatsiya va boshqa turdagi 
ijtimoiy yordam pullarini aynan ushbu elektron karta orqali olishlari, shuningdek, jamoat transportida bepul 
yurish, elektr–gaz to‘lovlari bo‘yicha kompensatsiyalarni qabul qilish va ta’lim xarajatlari uchun ajratiladigan 
yordamlarni rasmiylashtirish imkoniyatiga ega bo‘ladilar.

Mazkur tizim 1–iyul 2025–yilgacha Toshkent shahri va Yangiyo‘l tumanida sinov tariqasida yo‘lga qo‘yilishi, 
yil oxiriga qadar esa butun mamlakat bo‘ylab joriy etilishi rejalashtirilgan. Shu tariqa, ijtimoiy himoya oluvchilarga 
oid barcha ma’lumotlarning elektron platformaga ko‘chirilishi va jarayonlarning to‘liq raqamli hujjat aylanishi 
orqali boshqarilishi byurokratik to‘siqlarning sezilarli qisqarishiga xizmat qilmoqda.

Bugungi kunda ijtimoiy karta tajriba–sinov bosqichida Toshkent shahri va Toshkent viloyatining Yangiyo‘l 
tumanida joriy etilgan. 2024–yil dekabr oyidan boshlab ijtimoiy karta yangi tayinlangan 9 turdagi ijtimoiy 
to‘lovlarni oluvchi shaxslarga taqdim etilmoqda. Ushbu shaxslarga kartalar bepul beriladi va dastlab ular to‘lov 
vositasi (bank kartasi) funksiyasini bajaradi (1-jadval).

1-jadval. Tajriba-sinov bosqichida Toshkent shahri va Toshkent viloyatining Yanigyo‘l tumanida ijtimoiy karta 
tomonidan amalga oshirilayotgan xizmatlar

2024 yil 1 dekabrdan boshlab quyidagi to‘lovlar 
ijtimoiy karta orqali to‘lab berilmoqda.

2025 yil 1 apreldan boshlab yana qo‘shimcha 2 turdagi 
ijtimoiy to‘lovlar ijtimoiy karta orqali to‘lab beriladi.

1. Kam ta’minlangan oilalarga bolalar nafaqasi
2. Kam ta’minlangan oilalarga moddiy yordam
3. Yoshga doir nafaqa
4. Nogironlik nafaqasi
5. Yolg‘iz keksalar va nogironligi bo‘lgan shaxslar uchun 
har oylik moddiy yordam
6. Nogironligi bo‘lgan 18 yoshgacha bolalarga nogironlik 
nafaqalari
7. Nogironligi bo‘lgan bolalarni parvarishlayotgan onalar 
uchun nafaqa
8. Protez-ortopediya buyumlari va reabilitatsiya qilishning 
texnik vositalari xaridi uchun vaucher
Boquvchisini yo‘qotganlik nafaqasi

1. Homiladorlik va tug‘ish nafaqasi
“Saxovat va ko‘mak”, “Ayollar daftari” va “Yoshlar daftari” 
jamg‘armalari hisobidan to‘lanadigan bir martalik moddiy 
yordamlar”

Ijtimoiy himoya tizimi avvalgi manzilsiz va umumiy yondashuvdan voz kechib, har bir muhtoj fuqaro va 
oilaga individual yondashuv tamoyiliga bosqichma-bosqich o‘tmoqda. Bu borada 2019–yilda joriy etilgan “Temir 
daftari” tizimi muhim ahamiyat kasb etdi. Uyma-uy yurib aholi muammolarini o‘rganish natijasida shakllantirilgan 
ushbu daftar respublikadagi eng nochor oilalarni ro‘yxatga olib, ularga manzilli yordam ko‘rsatishning dastlabki 
institutsional platformasini yaratdi.

Dastlab Xalq qabulxonalari va sektorlar tomonidan 6,1 milliondan ziyod xonadon o‘rganilgan, 935 mingdan 
ortiq ijtimoiy muammo aniqlangan va shu asosda ehtiyojmandlar ro‘yxati tuzilgan. Keyinchalik “Ayollar daftari” 
va “Yoshlar daftari” tizimlarining joriy etilishi manzilli yordamni xotin-qizlar va yoshlar kabi ijtimoiy guruhlar 
kesimida tashkil etish imkonini berdi. Mahallalarda tuzilgan ushbu ro‘yxatlar orqali og‘ir ahvolda qolgan, ish 
topishda yoki jamiyatda o‘z o‘rnini topishda qiynalayotgan xotin-qizlar hamda ishsiz yoshlar alohida nazoratga 
olinib, ularning muammolarini hal etish uchun individual reja asosida ishlar amalga oshirilmoqda.

Maxsus ro‘yxatlar doirasida amalga oshirilgan dasturlar minglab fuqarolarga aniq ko‘mak berish imkonini 
yaratmoqda. Masalan, “Ayollar daftari” misolida 2020–2022–yillar davomida ehtiyojmand xotin-qizlarga 
ko‘rsatilgan amaliy yordamning ko‘lami bosqichma-bosqich kengaydi: birinchi bosqichda 430 mingdan ortiq, 
ikkinchi bosqichda 450 mingdan ziyod, uchinchi bosqichda esa qariyb 642 ming nafar ayolga turli ko‘rinishdagi 
yordam va imtiyozlar yetkazib berildi6. Xususan, aholining bandligini ta’minlash, ularni tadbirkorlikka jalb etish, 
sog‘lig‘ini tiklash, uy-joy va kommunal sharoitini yaxshilash bo‘yicha aniq chora-tadbirlar amalga oshirilmoqda. 
“Yoshlar daftari” doirasida ishsiz yoki ijtimoiy faolligi past yoshlar bilan tizimli ishlash yo‘lga qo‘yilib, ularni kasb-
hunarga o‘rgatish, ish bilan ta’minlash, ijara haqini qoplash, ta’lim olishga ko‘maklashish kabi qator imtiyozlar 
taqdim etilmoqda. Masalan, “Yoshlar daftari”ga kiritilgan yoshlarga bepul o‘quv kurslari, kontrakt to‘lovlarini 
qisman qoplash hamda uy-joy ijarasi uchun subsidiya ajratish kabi yordamlar ko‘rsatilmoqda. Bunday manzilli 
yondashuv natijasida ko‘plab oilalar qashshoqlikdan chiqib, mustaqil daromad topish darajasiga erishmoqda.

Mahalla instituti O‘zbekistonda azaldan ijtimoiy himoya va jamoaviy birdamlikning tayanch bo‘g‘ini bo‘lib 
kelgan. Bugungi islohotlar jarayonida mahallaning ijtimoiy himoyadagi o‘rni yanada mustahkamlanib, u davlatning 
bevosita quyi pog‘onadagi ijtimoiy xizmatlar tizimi sifatida qayta shakllantirilmoqda. 2023–yilda hukumat qarori 
bilan har bir tumanda maxsus “Inson” ijtimoiy xizmat markazlari tashkil etildi va ular orqali mahalla darajasida 
davlat kafolatlagan ijtimoiy yordam va xizmatlarni yetkazish tizimi yo‘lga qo‘yildi. Respublikadagi 208 ta tuman 
va shaharning barchasida tashkil etilgan mazkur markazlarda ijtimoiy xodimlar va ularning yordamchilari faoliyat 
yuritmoqda. “Hudud–tuman–mahalla” tamoyili asosida har bir mahallaga alohida ijtimoiy xodim biriktirilib, 
ularning faoliyati hududdagi ehtiyojmandlar soni va ehtiyojlar tarkibidan kelib chiqib yo‘naltirilmoqda.

Ijtimoiy xodimlar malakasini oshirish maqsadida onlayn trening platformalari ishga tushirilgan bo‘lib, 
BMTning UNICEF, UNFPA kabi tuzilmalari hamda xorijiy universitetlar bilan hamkorlikda maxsus o‘quv dasturlari 
joriy etilgan. Bularning barchasi mahalla darajasida professional ijtimoiy xizmat ko‘rsatish, muammolarni erta 
aniqlash va ularni samarali hal etish tizimini shakllantirishga xizmat qilmoqda.

“Inson” ijtimoiy xizmat markazlari mahallalardagi ehtiyojmand aholi bilan manzilli ishlashning yangi bo‘g‘ini 
hisoblanadi. 15–oktabr 2023–yildan boshlab 28 ta tuman va shaharda sinov tariqasida joriy etilgan mazkur 
tizim doirasida ijtimoiy xodimlar yolg‘iz keksalar hamda nogironligi bo‘lgan fuqarolarni ro‘yxatga olib, ularning 
har biri uchun individual ijtimoiy xizmatlar rejalarini ishlab chiqish amaliyotini yo‘lga qo‘ydi. Xususan, nogironligi 
bo‘lgan yoki yoshi ulug‘ shaxslarning qaysi turdagi yordamga muhtojligi (uyda parvarish, tibbiy reabilitatsiya, 
psixologik ko‘mak va boshqalar) aniqlanib, zarur xizmatlar “bir darcha” tamoyili asosida mahalla darajasida 
ko‘rsatilmoqda.

2024–yildan boshlab mazkur tizim butun mamlakat bo‘ylab kengaytirildi. Endilikda har bir mahalladagi 
ijtimoiy xodimlar ehtiyojmand aholining kundalik ehtiyojlarini kuzatib borish, ularni tarmoqlar kesimida (sog‘liqni 
saqlash, bandlik, ta’lim va boshqalar) tegishli idoralarga yo‘naltirish hamda jarayonning samarali hal etilishini 
nazorat qilish vazifasini bajaradi. Mahalla ko‘magiga muhtoj nogiron va keksalarga har oy eng zarur iste’mol 
xarajatlari miqdorida nafaqa tayinlash, yiliga bir marta bepul qatnov (temiryo‘l yoki avtobus) imtiyozlarini taqdim 
etish hamda poytaxt va viloyat markazlaridagi ijtimoiy reabilitatsiya markazlarida qisqa muddatli davolanish va 
dam olish imkoniyatlari yaratildi. Bu esa mahalla darajasida nafaqat moddiy qo‘llab-quvvatlash, balki ijtimoiy 
xizmatlar — uyda parvarish, reabilitatsiya, psixologik maslahat, yuridik yordam va boshqa xizmatlar —ni qamrab 
olishni ta’minlamoqda.

Mahalla fuqarolar yig‘ini endilikda manzilli yordamni adolatli taqsimlash bo‘yicha ham mas’uliyatni o‘z 
zimmasiga olgan. Ijtimoiy nafaqalar va subsidiyalarni ajratish jarayonida mahalla raisi va faollarining vazifasi 
— zarur mezonlarga javob bermagan holda yordam olayotgan, ammo haqiqatan ehtiyojmand bo‘lmagan 
shaxslarni aniqlash va adolatsiz to‘lovlarning oldini olish. Shu bilan birga, kambag‘al oilalarga biriktirilgan hokim 
yordamchilari va boshqa mutasaddi rahbarlar faoliyati ustidan ham mahalla va sektor darajasida jamoatchilik 

6	  O‘zbekiston Respublikasi Oila va xotin-qizlar qo‘mitasi.

nazorati yo‘lga qo‘yilgan. O‘z vazifasini to‘liq bajarmagan mansabdorlar bo‘yicha intizomiy choralar ko‘rilishi 
tizimning samaradorligini oshirishga xizmat qilmoqda7.

Mahalla infratuzilmasi negizida ijtimoiy xizmatlarni kengaytirish jarayonlari izchil davom etmoqda. Hozirda 
100 dan ortiq turdagi ijtimoiy xizmatlar bevosita mahalla binolarida yoki ko‘chma guruhlar orqali aholiga 
yetkazilmoqda. Xususan, nogironligi bo‘lgan shaxslar, xotin-qizlar, yolg‘iz keksalar va boshqa e’tiborga muhtoj 
qatlamlarga oid ariza va murojaatlar mahallaning o‘zida qabul qilinib, tegishli idoralar bilan elektron tizim orqali 
ko‘rib chiqilmoqda va hal etilmoqda.

“Mahallabay” va “xonadonbay” (har bir xonadon kesimida) ishlash uslubi tufayli endi qog‘ozdagi reja va 
statistik ko‘rsatkichlardan ko‘ra, har bir oilaning real ehtiyojlari o‘rganilib, zudlik bilan echim topish amaliyoti 
yo‘lga qo‘yildi. Mahalla kengashi esa ko‘rsatilayotgan har bir yordam chorasi mas’ul idoralar tomonidan o‘z 
vaqtida va sifatli bajarilishini, eng muhimi — mahallada qabul qilinadigan qarorlarning ochiq va adolatli bo‘lishini 
muntazam nazorat qilmoqda.

Boshqacha aytganda, mahalla endilikda faqatgina “fuqaro va davlat o‘rtasidagi ko‘prik” emas, balki 
ijtimoiy himoya xizmatlarini uyushqoqlik bilan tashkil etuvchi, aholining real ehtiyojlariga tezkor javob beruvchi 
innovatsion institutga aylanib bormoqda.

X U L O S A  V A  T A K L I F L A R
Xulosa o‘rnida ta’kidlash joizki, so‘nggi yillarda O‘zbekistonda ijtimoiy himoya tizimini raqamlashtirish 

va hududlar kesimida targetlangan yordamni tashkil etish bo‘yicha amalga oshirilgan islohotlar institutsional, 
texnologik va moliyaviy bloklar o‘rtasida uzviy bog‘liqlikni ta’minlab, tizim rivojining yangi bosqichiga zamin 
yaratdi. Yagona ijtimoiy reestrning joriy etilishi ma’lumotlar boshqaruvining yaxlit konturini shakllantirib, ariza 
berish–verifikatsiya–tayinlash–to‘lov–monitoring bosqichlaridagi tranzaksion xarajatlarni sezilarli darajada 
kamaytirdi hamda qaror qabul qilish jarayonida real vaqt rejimidagi dalillarga tayanish imkoniyatini kengaytirdi. 
Ijtimoiy karta va keys-menejment yechimlari, jumladan xonadon kesimida ehtiyoj profillash va foydalanuvchi 
yo‘lini loyihalash amaliyotlari manzillilik darajasini oshirib, xizmatlar portfelini fuqarolar nuqtai nazaridan yanada 
moslashuvchan, oson boshqariladigan va shaffof tizimga aylantirdi.

Kambag‘allikni qisqartirish strategiyasi doirasida “Temir daftar”, “Ayollar daftari” va “Yoshlar daftari” kabi 
ro‘yxatlarning institutsional tarzda mahalla tizimiga integratsiya qilinishi ijtimoiy intervensiyalar arxitekturasini 
“tezkor va manzilli javob” modeliga yaqinlashtirdi. Ushbu yondashuv bir vaqtning o‘zida ijtimoiy zaif qatlamlarning 
daromad topish salohiyatini tiklash, ularni bandlikka jalb etish va inson kapitaliga investitsiyalarni kengaytirishga 
xizmat qilmoqda, shuningdek to‘lovlarning takrorlanishi yoki noto‘g‘ri manzillanishi xavfini kamaytirib, budjet 
mablag‘larining samaradorligi va hisobdorligini oshirmoqda. Mahalla institutining “bir darcha” tamoyili orqali ariza, 
maslahat, yo‘naltirish va reabilitatsiya xizmatlarining birlashtirilishi esa davlat–fuqaro o‘zaro munosabatlarini 
byurokratik to‘siqlarsiz, inklyuziv va tezkor formatda qayta kalibrovka qilishga yordam berdi.

Tizimiy o‘zgarishlarning barqarorligini ta’minlash uchun esa bir qator metodologik va amaliy shartlarning 
bajarilishi muhimdir. Avvalo, ma’lumotlar sifatini ta’minlash, ya’ni idoralararo standartlashtirilgan formatlar, 
metama’lumotlar siyosati va ma’lumot tuzilmasidagi validatsiya qoidalariga qat’iy rioya etish raqamli 
yechimlarning ishonchliligi va barqarorligini belgilaydi. Shuningdek, hududlar kesimida qo‘llaniladigan differensial 
moliyalashtirish formulalarini demografik, ijtimoiy–iqtisodiy va infratuzilmaviy indikatorlar asosida muntazam 
ravishda kalibrovka qilish, resurs taqsimoti samaradorligini baholashda qiyosiy va kvazi-eksperimental 
usullardan (DiD, PSM, RDD) tizimli foydalanish talab etiladi. Bundan tashqari, mahalladagi ijtimoiy xodimlar 
salohiyatini muntazam rivojlantirish, xizmatlarning etik standartlari va foydalanuvchi huquqlarini himoya qilish 
mexanizmlarini — apellyatsiya tartibi, ombudsman institutlari va ommaviy hisobotdorlikni — mustahkamlash 
zarurdir.

Islohotlarning keyingi bosqichida raqamli arxitekturani mikroservisli va modulli yondashuv asosida yanada 
chuqurlashtirish, identifikatsiya va to‘lov ta’minot zanjirlari o‘rtasidagi integratsiyani kengaytirish, ijtimoiy karta 
funksionalligini xizmat va to‘lov turlari kesimida boyitib, foydalanuvchi yo‘lini (user journey) soddalashtirish, 
hududiy tengsizliklarni hisobga olgan holda resurs taqsimoti formulalarini qayta kalibrovka qilish, natijadorlikka 
bog‘langan moliyalashtirish elementlarini joriy etish hamda monitoring va baholash (M&E) tizimini normativ 
darajada institutsionallashtirib, ochiq ma’lumotlar orqali jamoatchilik nazoratini kuchaytirish maqsadga 
muvofiqdir. Ushbu chora-tadbirlar ijtimoiy himoya tizimining samaradorligini oshirib, aholining eng zaif qatlamlari 
uchun xizmatlar sifatini yaxshilaydi hamda uzoq muddatli istiqbolda kambag‘allik xavfini pasaytirishga xizmat 
qiladi.

Natija o‘laroq, O‘zbekiston modeli — konstitutsiyaviy “ijtimoiy davlat” tamoyiliga asoslangan, raqamli 
platformalar, differensial moliyalashtirish formulalari va mahalla markazli xizmatlarni uyg‘unlashtirgan gibrid 

7	 2025 yel 13 yil 2025 dekabrda sanoatni ijtimoiy himoya qilish bo’yicha davlat rahbari Ishlar natijalarni muhokama qildi va 2025 yilda 
yel universiteti rasmiy sifatida yigilish video selektorining ishga tushirilishini muhokama qildi.

arxitektura — ijtimoiy siyosatning dalillarga tayangan, tezkor va hisobdor formatiga transformatsiyalanmoqda. 
Bunday transformatsiya ijtimoiy adolat va inklyuziyani mustahkamlash, inson kapitalini rivojlantirish hamda 
makroiqtisodiy barqarorlikni yuksaltirish jihatidan strategik ahamiyatga ega bo‘lib, jamiyat farovonligi va hayot 
sifatiga ijobiy ta’sir ko‘rsatadi.

Ijtimoiy himoya tizimini yanada takomillashtirish uchun, avvalo, “Yagona ijtimoiy reestr”dagi ma’lumotlar 
sifatini muntazam yangilab borish va idoralararo integratsiyani kuchaytirish lozim. Shuningdek, hududlar 
kesimida ehtiyoj darajasini aniq baholash maqsadida demografik va ijtimoiy–iqtisodiy indikatorlarga 
asoslangan differensial moliyalashtirish formulalarini keng miqyosda joriy etish, mahalladagi ijtimoiy xodimlar 
malakasini oshirish bo‘yicha uzluksiz o‘quv dasturlarini kengaytirish, ijtimoiy kartaning funksiyalarini barcha 
xizmat turlariga tatbiq etish hamda uni transport, ta’lim, sog‘liqni saqlash tizimlari bilan to‘liq integratsiya qilish 
samaradorlikni yanada oshiradi. Monitoring va baholash tizimini mustahkamlash esa resurslarning ochiq va 
hisobdor boshqarilishini ta’minlaydi.

